
Құрметті Бақытжан Әбдірұлы!

	Парламент Мәжілісінің бір топ депутаты 2016 жылғы 3 қарашада Сіздің атыңызға депутаттық сауал (№ ДС-156) жолдап, еліміздегі шағын қалалардың мұқтаждықтарына назар аударған еді. Сіз оған 2016 жылғы 28 желтоқсанда (шығыс № 11-21/3623) берген жауабыңызда:
 	«Бүгінгі күнге өзінің мәртебесіне сәйкес келмейтін жекелеген қалаларды ауылдық елді мекендерге өзгерту бойынша мәселені қарау үшін заңнамалық негіз жоқ. Осыған байланысты қазіргі уақытта Ұлттық экономика министрлігі «Экономикалық зерттеулер институты» АҚ бірлесіп, «Заманауи өңірлік саясатты және жергілікті өзін-өзі басқаруды дамыту міндеттерін ескере отырып, жергілікті басқару жүйесін жетілдіру» тақырыбына арналған зерттеу бойынша мемлекеттік тапсырманы орындау жөнінде жұмыс жүргізуде (аяқтау мерзімі – 2017 жыл). 
 	Зерттеу қорытындылары бойынша алынған ғылыми негізделген шешімдер мен ұсынымдар негізінде елдің әкімшілік-аумақтық құрылысы бойынша қолданыстағы заңнамаға, оның ішінде жекелеген елді мекендермен қала мәртебесін жоғалту жөніндегі критерийлер мен тетіктерді анықтау бөлігінде өзгерістер мен толықтырулар енгізу мәселесі қаралатын болады», - деген едіңіз. 
 	«Экономикалық зерттеулер институты» АҚ-ның (бұдан әрі – Институт) аталған зерттеуіне қарағанда, еліміздегі 41 шағын қаланың  12-сі «халық саны» өлшемшарты бойынша «қала» мәртебесіне сәйкес келмейді. Өйткені, олардағы тұрғындар саны 10 мыңға жетпейді. Осыған орай, Институт мынадай ұсыныстар енгізген:
 	- Ақтөбе облысындағы небәрі 1963 тұрғыны бар Жем және 2425 тұрғыны бар Темір қалалары даму әлеуеті төмен, депрессивті шағын қалалар болып табылады. Оларда  қалақұраушы базаны дамыту келешегі көзделмейді. Осыған байланысты олардың қала мәртебесін сақтап қалудың ешбір мәні жоқ. Ұлттық экономика министрлігі мен мүдделі мемлекеттік органдар аталған қалаларды ауыл етіп өзгерту туралы келісілген шешім қабылдауы қажет;
 	- жүргізілген зерттеу көрсеткеніндей, халық саны 10 мыңға жетпейтін шағын қалалардың – шын мәніндегі ірі ауылдардың көпшілігінің қалақұраушы кәсіпорындары жоқ. Сондықтан да олар экономикасының құрылымы мен тұрғындарының жұмыспен қамтылуы бойынша да қала атауына сәйкес келмейді. Индустриялық келешегі жоқ шағын қалаларды ауылдарға айналдыру және аграрлық салаға, соның ішінде ауыл шаруашылығы өнімдерін өңдеуге мамандандыру арқылы олардың әлеуметтік-экономикалық дамуына соны серпін беруді қарастырған жөн;
 	- «Қазақстан Республикасының әкімшілік-аумақтық құрылысы туралы» Заңға облыстық және аудандық маңыздағы қалаларды құру және тарату тетіктері туралы толықтырулар енгізу керек;
 	- Тиісті облыстар мен аудандардың әкімдіктері атына заты сай келмейтін қалалардың мәртебесін өзгерту  мәселесін жергілікті жұртшылықпен бірлесе қарастырып, жан-жақты ойластырылған шешімдер қабылдауы қажет. Бұл ретте әрбір жағдайда экономикалық, әлеуметтік, тарихи, этникалық және басқа факторлар мұқият ескерілгені жөн. Ең бастысы қала мәртебесінің ауылға өзгертілуі теріс экономикалық және әлеуметтік салдарларға әкеліп соқтырмауға тиісті.
 	Алайда, Ұлттық экономика министрлігі Институттың ұсынымдары негізінде нақты шешімдерді әлі қабылдаған жоқ. 
 	Бұған қоса, қазіргі кезде әкімшілік орталықтары шағын және моноқалалар болып табылатын ауылдық аудандарды медицина кадрларымен қамтамасыз етуде елеулі проблема туындап отыр. Мұның өзі қалалықтарға ғана емес, ауылдардың тұрғындарына да көрсетілетін медициналық қызметтердің сапасына теріс әсерін тигізуде. Мәселен, Ақмола облысындағы 8 шағын қалада 143 дәрігер жетіспейді. Шағын қалаларды мұғалімдермен, мәдениет қызметкерлерімен қамтамасыз ету де қиынға соғуда. 
 	Жоғарыда айтылғандардың негізінде Сіздің қарауыңызға келесі ұсыныстарды енгіземіз:
1. Ұлттық экономика министрлігі «Экономикалық зерттеулер институты» АҚ зерттеуінде көрсетілген, шағын қалаларға қатысты ұсынымдарды ескере отырып, Үкіметтің қарауына тиісті ұсыныстар енгізуі қажет.
2. Жергілікті атқарушы органдар шағын қалалардың өз мәртебесіне сәйкестігі мәселесін қарауы және оларды  одан әрі дамытуға бағытталған шаралар кешенін қабылдауы керек.
3. Ауылдық аудандардың орталықтары болып табылатын шағын қалаларды әлеуметтік салаға жетіспейтін кадрлармен қамтамасыз ету мәселесін қарастырған жөн. 
	Осы депутаттық сауалға жауапты «Қазақстан Республикасының Парламенті және оның депутаттарының мәртебесі туралы» ҚР Конституциялық заңының 27-ші бабына сәйкес жазбаша беруіңізді сұраймыз.

